Thema: Duw y Crëwr

Nôd: 

Y plant i feddwl am Dduw’r Crëwr, yn darparu bob dydd, ac yn rhoi o hyd. Cyfle i ddiolch.  Gwasanaeth addas ar gyfer amser Diolchgarwch

Offer:

Unrhyw offer sy’n cael ei gysylltu hefo consuriwr, neu luniau ohonyn nhw e.e. ffon hud, het silc, cwningen.

Nifer o hancesi / sgarffiau silc / hancesi papur amryliw wedi eu clymu/styffylu at ei gilydd a’u cuddio mewn bag/het.  Bydd angen i’r athro dynnu’r sgarffiau allan fel y mae consuriwr yn ei wneud, gan roi’r argraff fod y sgarffiau yn ddiddiwedd.  

Agor y Drws:

Yr athro i holi’r plant am yr offer, neu’r lluniau.  Pwy sy’n defnyddio’r pethau hyn?  Pwy sydd wedi gweld consuriwr wrth ei waith?  Sut fath o driciau mae consuriwr yn eu gwneud?

Camu ’mlaen

Ydych chi wedi gweld consuriwr yn tynnu hancesi o’i lawes/het, a mwy a mwy o’r hancesi yn ymddangos? 

Ydy’r tric yn edrych fel hyn?  (Yr athro i ddechrau tynnu’r hancesi a la consuriwr)

Petai’r consuriwr yn dal ati i dynnu’r hancesi, fyddai o’n gallu dal ati i dynnu’r hancesi dro ar ôl tro, drwy’r dydd a thrwy’r nos? Fyddai o’n gallu dal ymlaen i dynnu mwy a mwy o hancesi ddydd ar ôl dydd?

Na, tric ydy’r cyfan, ac yn y diwedd, mae’r consuriwr yn methu tynnu mwy o hancesi.

Mae nhw’n dod i ben.

Yn y Beibl, mae yna lawer o ganeuon a cherddi.  Yr enw ar y caneuon neu’r cerddi hyn ydy Salmau.  Cafodd y  Salmau eu hysgrifennu lawer iawn o flynyddoedd yn ôl.  Mae’r Salmau yn canmol Duw, ac yn dweud pa mor dda ydy Duw.  Mae nhw’n dweud bod Duw wedi creu’r byd, a’i fod yn gwneud i bethau dyfu ac yn rhoi pethau da i bobl.  Mae’r Salmydd yn dweud bod cariad Duw yn para am byth, dydy’r cariad byth yn dod i ben.  

Yn y diwedd mae’r consuriwr yn methu tynnu mwy o sgarffiau, ond mae Duw yn rhoi pethau da i ni bob dydd, dydd ar ôl dydd, blwyddyn ar ôl blwyddyn, yn ddi baid.

Stori o’r Beibl:

Allwch chi ddweud y frawddeg “Oherwydd mae ei gariad hyd byth”?  

(gofynnwch i’r plant ymarfer dweud y frawddeg – efallai bydd angen arwydd i ddechrau’r frawddeg er mwyn i’r plant gydsymud e.e. yr athro i godi llaw)

Beth am i ni ddweud un o’r Salmau hefo’n gilydd. Salm 136 ydy enw’r Salm. 

Bydda i’n darllen brawddeg, yna bydd pawb yn dweud hefo’i gilydd “Oherwydd mae ei gariad hyd byth”.

Salm 136

Diolchwch i’r Arglwydd am mai da yw

Oherwydd mae ei gariad hyd byth.

Diolchwch i Dduw y duwiau

Oherwydd mae ei gariad hyd byth

Diolchwch i Arglwydd yr arglwyddi

Oherwydd mae ei gariad hyd byth

Y mae’n gwneud rhyfeddodau mawr

Oherwydd mae ei gariad hyd byth

gwnaeth y nefoedd 

Oherwydd mae ei gariad hyd byth

Gwnaeth  y ddaear 

Oherwydd mae ei gariad hyd byth.

Gwnaeth yr haul

Oherwydd mae ei gariad hyd byth

y lleuad a’r sêr
Oherwydd mae ei gariad hyd byth.......

Ef sy’n rhoi bwyd i bawb

Oherwydd mae ei gariad hyd byth

Diolchwch i Dduw y nefoedd

Oherwydd mae ei gariad hyd byth.

Munud i Feddwl:
Meddyliwch am y byd.

Meddyliwch am bopeth prydferth yn y byd.

Meddyliwch am bopeth mae Duw yn ei roi i ni bob dydd – bwyd, goleuni, diod.

Gweddi

(gwrando ar Holl Roddion Duw, Rhif 9 allan o’r pecyn Llyfr Caneuon a C.D. Tyrd i Ddathlu, Curiad).  Gwrando ar bopeth sy’n cael ei enwi a diolch yn dawel i Dduw amdanynt. 

Catrin Roberts

